«5» ЛЕНЕ НИЧЕК ОТАРГА?
(Тарихтан телевизион уен)
Бәдертдин ШӘЙХЕТДИНОВ, 
Алексеевск районы Урта Тигәнәле урта мәктәбе укытучысы

Класстан тыш эшләрдә популяр телевизион тапшыру алымнарын һәм аларның аерым элементларын куллану укучыларда тарих фәненә зур кызыксыну уята. Бу уеннар шунысы белән дә уңайлы: аларны теләсә нинди темадан, шулай ук теләсә кайсы сыйныфта да фән атналыкларында үткәреп була. Сезнең игътибарыгызга шундый уеннарның берсен тәкъдим итәм. Аны без «5» лене ничек отарга?» дип атадык. Әлеге телеуен V—VI сыйныф укучылары белән оештырылды һәм ул «Борынгы заман тарихы» материаллары нигезендә эшләнде. Уен кагыйдәләрен фән атналыгы башында укучыларга җиткерелде, шулай итеп, аларга әзерләнү мөмкинлеге булдырылды. Әлеге бәйге уку елы ахырында (V сыйныфлар «Борынгы заман тарихы» материаллары белән танышканнан соң) үткәрелә. Ул барысы 5 турдан тора.
I тур. Өйдә әзерләп килгән әйберләр конкурсы.
Укучылар борынгы заман тарихына бәйле, үзләре ясап килгән әйберләрне жюри хөке​менә тәкъдим итә һәм яклый. Бу очракта кыз​лар сугыш алласы поты, патшабикә Нефертити, убыр, ай фазалары, Мисыр патшасы кигән таҗның кулдан чигеп эшләнгән үрнәкләрен, ә малайлар шадуф (су чыгару җайланмасы), таш балта һәм сөңге, борынгы көймә, балчык чөйьязма һ. б. ларны ясап алып киләләр. Һәр әйбер өчен — 10, ә аларны яклаган өчен 5 балл (иң максималь билге) куела.
II тур. «5» лене ничек отарга? дигән фи​нал уенында катнашу өчен дәгъвачылар​ны барлау. Моның өчен укучыларга алдан «Я познаю мир. История»(М.:АСТ, 1998) дигән балалар энциклопедиясен укып танышу мөм​кинлеге бирелде. Командаларга түбәндәге сораулар тәкъдим ителә.
1 нче команда өчен.
1. Сөйләмебездә грек теленнән кергән бик тә актив кулланылыштагы сүз бар. Ул «идарә​че өе», «катнашу урыны» дип тәрҗемә ителә. Без документлар саклау урынын шушы сүз белән йөртәбез. Бу нинди сүз? (Архив.)
2. «Аңлы кеше»не «оста кеше»дән нинди төп өч билгегә карап аерып була? (Туры басып йөрүе, баш мие күләменең зуррак булуы, акыллы сөйләме.)
3. Испаниядәге Альтамира куышлыгын кем тикшергән? (Саутуола.)
4. Борынгы грек: «Бу хәл 75 нче Олимпия уеннарының беренче елында булды», — дип әйткән. Моңа Рим вәкиле: «Юк, бу Римга нигез салынуның 273 нче елында булды», — дип кар​шы төшәргә мөмкин. Сезнеңчә, кайсысының сүзе дөрес? Чынлыкта, кайсы елда булган ва​кыйга хакында сүз бара? (Икесе дә дөрес сөй​ли. Сүз безнең эрага кадәр 480 елда булган Саламин сугышы хакында бара.)
5. Кайсы күренекле Америка археологының китабы «Тарих Шумерда башлана» дип атала? (С. Крамер.)
6. Кемнең дә яисә нәрсәнең дә булса җи​тешсез ягын күрсәткәндә әйтелә торган гый​барә. (Ахиллес үкчәсе.)
7. Төркиягә ул Гомерның «Илиада» поэма​сында сөйләнгән Трояны эзләргә килә. (Ген​рих Шлиман.)
8. Грекларның фарсылылар белән берен​че очрашуы безнең эрага кадәр 490 елның 12 сентябрендә Афинадан 42 км ераклыкта урнашкан шәһәр янында була. Ул шәһәр ничек аталган? Хәзер аның исеме белән җиңел ат​летиканың аерым бер төрен атап йөртәләр. (Марафон.)
9. «Рубикон кичелде. Жирәбә ташланды». Бу кем сүзләре? (Гай Юлий Цезарь.)
10. «Казлар Римны коткарды» дигән гый​барә халык телендә кайчаннан бирле яши? (Безнең эрага кадәр 390 елда Италиягә галл кабиләләре явыннан соң.)
2 нче команда өчен.
1. Казу эшләре алып баручы галимнәрне һәм казылма табылдыкларны өйрәнүче фәнне ни​чек атап йөртәләр? (Археолог, археология.)
2. «Тарих» сүзе бик борынгы. Аның грек те​лендәге тәрҗемәсе нинди мәгънәне аңлата? (Тикшеренү, үткәннәр турында хикәяләү.)
3. Борынгы грек галиме язмаларында Җир йөзеннән юкка чыккан континент турында әй​телә. Сүз ни турында бара? (Атлантида.)
4. «Календарь» дип әйтүгә, «грек календа​ларына чаклы» дигән гыйбарә искә төшә. Ул нәрсәне аңлата? (Римлылар айның беренче көннәрен календалар дип атаган, ә грекларда ул булмаган. Димәк, нинди дә булса эшне «грек календасына чаклы» күчереп тору бу эшне беркайчан да үтәмәүне аңлата.)
5. Мисыр иероглифларының мәгънәсен иң беренче булып ачкан француз галиме. (Шам-польон.)
6. Безнең эрага кадәр 551 — 479 елларда яшәгән күренекле Кытай философы. (Конфу​ций.)
7. «Әй, чит мәмләкәт кешесе! Спарталылар-га безнең ничек һәлак булуыбыз турында сөйлә: үз законнарыбызга тугры калып, без монда корбан булдык». Әлеге вакыйга кайда була? (Фермопил тарлавыгында.)
8. Хәрефләрне иң беренче булып кемнәр уйлап тапкан һәм кулланышка керткән? (Фини​киялеләр.)
9. Коллар восстаниесенә җитәкчелек иткән гладиатор кем ул? (Спартак.)
10. Мисырлылар җилпәзәне (опахала) нәр​сәдән ясаган? (Тәвә кошы каурыйларыннан.)
III тур. Реклама тукталышы. Сәхнәләш​терелгән күренешләр.
1 нче команда борынгы грек аллаларын яклый, костюмнар уенында катнаша.
2 нче команда Гомерның «Илиада» һәм «Одиссея» поэмаларыннан берәр өзекне сәхнәләштереп күрсәтә.

IV тур. Финалга чыгу бәйгесе.
Командалар иң күп балл җыйган 2 укучыны финал уенына тәкъдим итә. Уенга «Йомшак звено» телевизион уенының соңгы этабы эле​ментлары кертелә. Һәрбер финалчыга, чират​лаштырып, бишәр сорау бирелә.
Сораулар:
1. Тарихта урын алган дөньяның җиде мог​җизасын атагыз. (Мисыр пирамидалары, Ва-вилонның асылмалы бакчалары, Эфестагы Артемида храмы, Олимпия Зевсы, Галикарнас мавзолее, Родос Колоссы, Александрия мая​гы.)
2. Мисыр фиргавеннәреннән кайсылары​ның табуты өстенә пирамидалар төзелгән? (Джосер, Хеопс, Хафра һ. б. — барысы 70 кә якын фиргавенга.)
3. Олимпия уеннарының иң изге корылма​ларыннан берсе — Борынгы Грециянең күре​некле сынчысы иҗат иткән, эченә өлкән алла урнаштырылган храм. Аны кайсы сынчы иҗат иткән? (Хармид улы Фидий.)
4. Патша тарафыннан уйланылган бу мавзо​лей мәетләрне урнаштыру һәм аларга табыну өчен храм ролен үтәгән. Сүз нинди патша ту​рында бара? (Карий патшалыгы патшасы Мав-сол.)
5. Родос утравындагы Колосс сынын кем төзегән? (Сынчы Харес.)
6. Александрия маягын төзүче кем? (Архи​тектор Сострат Книдский.)
7. Борынгы Греция мифларында Аполлон юлдашлары булган фән һәм сәнгать алиһәсе — 7 муза телгә алына. Тарих музасы ничек ата​ла? (Клио.)
8. Астрономия музасының исеме ничек? (Урания.)
9. Асархаддон патша вакытында мәһабәт Бабил манарасы төзелә. Аның архитекторы — ассирияле. Кем ул! (Арадахешшу.)
10. Эфес шәһәрендә Артемида храмын тө​зүне архитектор Херсифронга ышанып тапшы​ралар. Әмма ул әлеге храмны төзеп бетерә ал​мый. Аның эшен кемнәр дәвам иттерә? (Пео-нит һәм Деметрий.)
Бу турдагы сорауларга җавап табу өчен уку​чыларга А. Һейхардның «Дөньяның җиде мог​җизасы» дигән китабы һәм «Мәгариф» жур​налының 2001 елгы 10 нчы санында басылган «Тарихтан тестлар» дигән мәкалә тәкъдим ителә.
V тур. Финалда җиңгән укучы уенны дә​вам иттерә.
Уен барышында «Миллионны ничек отар​га?» дигән телевизион уен элементлары кул​ланыла. Әлеге уенда өч тапкыр булышу күздә тотыла:
а) залга мөрәҗәгать итү; ә) 50 гә 50;
б) дустыңа мөрәҗәгать итү.
Бу тур сорауларын А.Вигасин, Г.Годер, И.Свенцицкаяның V сыйныф өчен чыгарылган «Борынгы заман тарихы» дәреслеге материал​ларына нигезләнеп төзедем.
Сораулар. «Бу сүзләрне кем әйткән?»
1. «Шулай да мин Карфаген җимерелергә тиеш дип саныйм».
а) Сципион; ә) Катон; б) Ганнибал; в) Цезарь.
2. «Дуслар, мин көнемне югалттым!»
а) Цезарь; ә) Диоклетиан; б) Веспасиан; в) Тит.
3. «Әгәр Парменион булсам, мин дә шулай эшләр идем!»
а) Аристотель; ә) Македонский; б) Фи​липп; в) Траян.
4. «Тагын бер шундый җиңү, һәм без һәлак булачакбыз».
а) Пирр; ә) Леонид; б) Ксеркс; в) Дарий.
5. «Үзләре күралмаган картның үлемен берничек тә якынайта алмаган римлыларның иңеннән авыр мәшәкатьне алып ташлыйк!»
а) Гамилькар; ә) Помпей; б) Ганнибал; в) Красс.
6. «Син дәме, балам минем!»
а) Цезарь; ә) Помпей; б) Антоний; в) Окта-виан Август.
7. «Канечкеч Неротны кем белми, шулкадәр үлемнәрдән соң аңа үз тәрбиячесен һәм оста​зын гына үтерергә кала!»
а) Аристотель; ә) Сенека; б) Плутарх; в) Со​фокл.
8. «Нинди бөек артист һәлак була».
а) Нерон; ә) Константин; б) Стилихион; в) Антоний.
9. «Бөек эшләрдә барысына да берьюлы ярап бетүе кыен».
а) Перикл; ә) Фидий; б) Геродот; в) Салон.
10. «Әйе, мин егылдым, ләкин бер тапкыр гына. Арагыздан кайсыгыз, мине ике тапкыр аркама салып, җиңүче булырга тели, я?!».
а) Милон; ә) Феаген; б) Полидам; в) Зевс.
11. «Мин әгәр дә үзем гади кеше булып, императорны нинди итеп күрергә теләсәм, шундый император булырга телим».
а) Константин; ә) Траян; б) Аларих; в) Не​рон.
12. «Минем яшьтә инде А. Македонский күп​ме халыкка хакимлек иткән, ә минем исә, шушы яшькә җитеп, берни дә эшләгәнем юк!»
а) Цезарь; ә) Октавиан Август; б) Помпей; в) Лукулл.
13. «Менә кылыч. Баланы ярыгыз да икесенә бүлеп бирегез».
а) Саул; ә) Давид; б) Соломон; в) Яхве.
14. «Ул иртәдән кичкә кадәр бөтен көчен белем алуга багышлый һәм аннан киңәш сорап килгәннәрен көтә. Аның алтын һәм асылташ​ларга исе китми. Аның байлыгы — акыл, хәзи​нәсе — тугрылык».
а) Будда; ә) Иисус; б) Конфуций; в) Мө-хәммәд галәйһис-сәлам.
15. «Элладауллары, алга! Ватаныгызны, ха​тыннарыгызны, балаларыгызны, аллаларның храмнарын, ата-бабаларыбызның каберлеген саклагыз: бу изге сугыш — бөтенесе өчен дә!»
а) Эсхил; ә) Фемистокл; б) Мильтиад; в) Леонид.
Жюри һәр турдан соң нәтиҗә ясый. Уен ахы​рында гомуми йомгак чыгарыла. Телевизион уенда җиңүче команда һәм финалга чыккан укучы дипломнар, бизәкләп эшләнгән «5» ле билгесе белән бүләкләнә.
